
        
            
                
            
        

    
	А. ЧЕХОВ

	 

	БҮТЭЛГҮЙХЭН ЯВДАЛ

	 

	“Улсын хэвлэлийн газар” УЛААНБААТАР хотноо 1956 онд эрхлэн хэвлүүлсэн “А. П. Чехов: Сээхэлзүүр” (Өгүүллэгүүд) номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Б. Дэмчигдоржийн орчуулга

	БҮТЭЛГҮЙХЭН ЯВДАЛ

	Илья Сергейч Пеплов, гэргий Клеопатра Петровынхаа хамт, доторх нэгэн үүдний дэргэд зогсчхоод, их л шуналтайяа чагнаж байцгаалаа. Тэр үүдний цаадах бяцхан тасалгаанаа янаг амрагийнхаа сэтгэлийг илэрхийлж байгаа бололтой. Энэ бол тэдний охин Наташанхай, уездийн сургуулийн багш Щупкин хоёр л янаг сэтгэлтэй болсноо илэрхийлэн байсан хэрэг ажээ.

	— Учиртай л болж байна шүү! гэж тэвчин ядаж, гар хуруугаа оролдонхон арчсан болж байгаа Пеплов амандаа шивнэсэн, — Петровна чи хараад байж үзээрэй, сэтгэлийнхээ үг ярилцаж эхэлмэгц нь туурган дахь бурхныхаа хөргийг аваад л адис хүртүүлэх юм шүү... Бурхнаар л адисалчихвал, бултаж гажишгүй бат хэрэг болно шүү дээ... Тэгчихвэл, буцах няцах гэж шүүхэд аваачлаа ч гэсэн салгашгүй хэрэг болно гэж билээ.

	Үүдний цаана иймэрхүү яриатай байхад:

	— Ааш зангаа татвал таарна шүү. Би л ер нь чамд зурвас бичээгүй дэг! гэж хэлэнгүүтээ, Щупкин өмднийхөө арзгар даавуунаас чүдэнзээ зуран асаагаад, тамхи татаж байв.

	— Тийм байх аа, бас! Би болбол, таны бичгийг танихгүй байх юм гэнэ ээ! гэж инээж байгаа дүр үзүүлсхийн чарласаар, хийсэн хэргээ тольдон харж:

	— Би ч харамцаа л танихгүй яах вэ дээ! Та чинь ч яасан айхтар юм бэ дээ! Цэвэр бичгийн багш мөртөө, бичиг чинь тахианы мөр шиг! Өөрөө ийм муухай бичдэг байж, яаж хүүхдийг сургах билээ дээ?

	— Хи!..Энэ ч юу ч биш л дээ, яамай хэрэг. Цэвэр бичүүлж сургахад бичгийн хэлбэр онцгүй. Сурснаа л мартахгүй байх нь гол хэрэг юм. Үүний нь толгой руу шугамдаад л, а тэрний нь хөл дээр нь зогсоогоод л байвал гүйцнэ... Түүнээс биш, юуны чинь бичгийн хэлбэр хамаарах юм билээ! Дэмий үг, ёстой! Некрасов бол зохиолч байсан, гэтлээ сонирхон үзвэл ямаршуу бичиж байгаа вэ дээ.

	Зохиолынх нь цоморлогт түүний гар бичиг нь бий шүү дээ.

	— Тэр бол Некрасов, чи бол... гээд (шүүрс алдав). Би зохиолчийг дуудах л байсан юм даа. Хэрэв тэр цээжээрээ л шүлэг бичээд байсан сан бол!

	— Бичүүлмээр байвал, би шүлэг бичсэн ч яах вэ байна.

	— Юуны тухай биччихэж болмоор байна даа?

	— Янаг амрагийн талаар...сэтгэл тачаалын талаар... таны нүдний талаар... бичиж болох байна. Харин уншихаар минь л мэдээ чинь тасрах байх аа... Нулимс чинь ч мэлмэрчих вий! Хэрэв би уран гоё шүлэг биччихвэл, надад гараа үнсүүлнэ биз дээ?

	— Мундаг гоё хэрэг биш үү!.. Тэгвэл одоохон үнсчих л дээ! 

	Щупкин харайн очиж, нүдээ бүлтийлгэн, өндгөн саван ханхалсан булцгар гарын дэргэд сөгдөв.

	 

	— Бурхныхаа хөргийг хананаасаа аваадхаарай, гэсээр Пеплов яаран, сэтгэл нь донсолж, товч бүчээ засаж ядан, эхнэрээ тохойгоороо нудраад,

	— Явъя л даа! Аль вэ хүүе! гэж байлаа.

	Пеплов хурдхан гэгч хаалгаа дэлгээд,

	— Хүүхэд минь гэж... хүнгэнэсээр, гараа займруулан, нулимстай нүдээ ирмэсхийж байгаад, — Бурхан минь гэж, та нарыг адисалъя, хүүхэд минь гэж... жаргалтай амьдраарай...Үр хүүхдээр өнөр баян болоорой... гэж байв.

	— Би ч бас... Бас адисалъя... гэж эх нь баярынхаа нулимс мэлмэрүүлэн, — Хайрт минь жаргалтай сайхан суугаарай. Миний ганц эрдэнийг минь салгачихлаа даа та, яая гэх вэ! гээд Щупкин руу хандан: — Охиныг минь хайрлаж байж үзээрэй, энхрийлж үзээрэй... гэв.

	Щупкин гайхсан, сандарсандаа болоод амаа ангайн зогсож байв.

	Эцэг эх нь ингэж зоримгоор гэнэтхэн орж ирсэн тул Щупкин хэлэх үгээ ч олж хэлж чадахгүй байлаа.

	«Дээшээ тэнгэр хол, доошоо газар хатуу! Зайлах ч арга алга! Мултрах ч аргагүй! Орчлоо!» гэж гайхаж мэл тасран бодолхийлж байлаа.

	Щупкин аргагүйн эрхэнд толгойгоо бөхийлгөн: «Ав л даа яах вэ, би чадагдлаа даа» гэж хэлмээр бодогдож байлаа.

	— Адис... адисалъя... Наташанхай охин минь зэ... зэрэгцээд зогсоорой... гэж эцэг нь үргэлжлүүлж ярьж уйлсаар байв. 

	Тэгээд,

	— Петровна чи алив хүүе, бурхны хөрөг аваад аль... гэв.

	Гэтэл эх эцэг нь гэнэт уйлж унжихаа болиод, зовнин урвайцгааж,

	— Ээ чааваас, модон шон оргиод л! гэж эхнэр лүүгээ муулан, — Чи чинь яасан тэнэг мангуу амьтан бэ! Юун бурхны хөрөг юм бэ наадах чинь? гэхэд нь,

	— Ээ гэгээн хайрхан минь! гэжээ. 

	Юу болоо юм бол? гээд цэвэр бичгийн багшийг толгойгоо өндийлгөн хартал, харин хүүхний эх нь сандран мэгдэрсэндээ болоод, бурхныхаа хөргийн оронд, хананаасаа зохиолч Лажечниковын хөргийг буулгаж авсан байжээ. 

	Өвгөн Пеплов, гэргий Клеопатра Петровна хоёулаа гартаа хөрөг барьчихсан, юу хийх, юу хэлэхээ ч мэдэхгүй, нүүрээ ч хийх газар олдохгүй сандран бачимдаж байхыг нь хараад, цэвэр бичгийн багш самбаачлан сандан мэгдэн гүйн гарч зайллаа.

	 

	1886 он.

1956 оны “Сээхэлзүүр” номын Гарчиг

	ХЭЛ БИЧГИЙН БАГШ

	ЭРДЭМТЭЙ ХӨРШИД ЯВУУЛСАН ЗАХИДАЛ

	БАЯРЛАСАН НЬ

	БҮТЭЛГҮЙХЭН ЯВДАЛ

	ТӨӨРСӨН ХОЁР

	АЙДАС

	ДУУЧИН ХҮҮХЭН

	АНЮТА

	ГОМДЛЫН ДЭВТЭР

	ХҮЗҮҮНДЭЭ АННА

	СЭЭХЭЛЗҮҮР

	БАГА ДАРГА ДЭЛСДЭГ

	САВХИН ГУТАЛ

	ҮЙМЭЭН САНДРААН

	ИОНЫЧ

	 


1956 оны “Сээхэлзүүр” номын Хэвлэн нийтлэлийн мэдээлэл

	 

	Редактор Б. Ринчен

	 

	Техник редактор Д. Лодой 

	Хянагч Б. Уламбаяр

	 

	1956 оны 4 дүгээр сарын 30-нд үйлдвэрт шилжүүлж 

	10000 ширхэг хэвлэв. 

	Цаасны хэмжээ 84х108 1/32. 

	Хэвлэлийн хуудас 4, 75 

	Б-021920 

	Захиалсан № 115 

	Үнэ 2 тө 30 мө

	 

	Сүхбаатарын нэрэмжит Улсын Хэвлэх үйлдвэр 

	Улаанбаатар Чойбалсангийн гудамж, 2

